
|| śrī nṛsiṃha maṃtrarājapada stotraṃ || 
pārvatyuvāca – 
mantrāṇāṃ paramaṃ mantraṃ guhyānāṃ guhyameva ca | 
brūhi me nārasiṃhasya tattvaṃ mantrasya durlabham || 
śaṃkara uvāca – 
vṛttotphullaviśālākṣaṃ vipakṣakṣayadīkṣitaṃ | 
ninādatrastaviśvāṇḍaṃ viṣṇumugraṃ namāmyaham || 1 || 
sarvairavadhyatāṃ prāptaṃ sabalaughaṃ ditessutaṃ | 
nakhāgraiśśakalīcakreyastaṃ vīraṃ namāmyaham || 2 || 
pādāvaṣṭabdhapātāḷaṃ mūrdhā’’viṣṭatriviṣṭapaṃ | 
bhujapraviṣṭāṣṭadiśaṃ mahāviṣṇuṃ namāmyaham || 3 || 
jyotīṃṣyarkendunakṣatrajvalanādīnyanukramāt | 
jvalanti tejasā yasya taṃ jvalantaṃ namāmyaham || 4 || 
sarvendriyairapi vinā sarvaṃ sarvatra sarvadā | 
jānāti yo namāmyādyaṃ tamahaṃ sarvatomukham || 5 || 
naravatsiṃhavaccaiva rūpaṃ yasya mahātmanaḥ | 
mahāsaṭaṃ mahādaṃṣṭraṃ taṃ nṛsiṃhaṃ namāmyaham || 6 || 
yannāmasmaraṇādbhītā bhūtavetāḷarākṣasāḥ | 
rogādyāśca praṇaśyanti bhīṣaṇaṃ taṃ namāmyaham || 7 || 
sarve’pi yaṃ samāśritya sakalaṃ bhadramaśnute | 
śriyā ca bhadrayā juṣṭo yastaṃ bhadraṃ namāmyaham || 8 || 
sākṣātsvakāle samprāptaṃ mṛtyuṃ śatrugaṇānapi | 
bhaktānāṃ nāśayedyastu mṛtyumṛtyuṃ namāmyaham || 9 || 
namaskārātmakaṃ yasmai vidhāyātmanivedanaṃ | 
tyaktaduḥkho’khilānkāmānaśnute taṃ namāmyaham || 10 || 
dāsabhūtāssvatassarve hyātmānaḥ paramātmanaḥ | 
ato’hamapi te dāsa iti matvā namāmyaham || 11 || 
śaṃkareṇādarātproktaṃ padānāṃ tattvamuttamaṃ | 
trisandhyaṃ yo japettasya vidyā’’yuśśrīśca vardhate || 12 || 
iti śrī śaṃkarakṛta śrīnṛsiṃhamaṃtrarājapadastotram || 


